
SUĠĠERIMENTI 

Il-Kumitat għall-Kummerċ Internazzjonali jistieden lill-Kumitat għall-Iżvilupp, bħala l-

kumitat responsabbli, biex jinkorpora s-suġġerimenti li ġejjin fil-mozzjoni għal riżoluzzjoni 

tiegħu: 

1. Jappoġġa l-proposta tal-Kummissjoni li tiddifferenzja l-għajnuna tagħha għall-kummerċ u 

li tikkonċentra l-isforzi tagħha fuq il-pajjiżi l-aktar fil-bżonn, speċifikament il-pajjiżi l-

anqas żviluppati (LDCs) u l-pajjiżi bi dħul baxx;  

2. Iqis, fid-dawl tat-trasformazzjoni tal-istruttura tal-kummerċ internazzjonali u tan-negozju 

bejn it-Tramuntana u n-Nofsinhar, li l-approprjazzjoni tal-programmi ta’ għajnuna mill-

pajjiżi benefiċjarji, flimkien mat-trasparenza, ir-responsabbilizzazzjoni u riżorsi 

suffiċjenti, jikkostitwixxu fatturi kruċjali li jikkontribwixxu għall-effikaċja u s-suċċess 

tagħhom, peress li l-għan huwa li jitnaqqsu d-distakki fil-ġid, tiġi kondiviża l-prosperità u 

tinkiseb l-integrazzjoni reġjonali; iqis ukoll essenzjali li t-tfassil u l-monitoraġġ ta’ dawn 

il-programmi jinvolvu sistematikament l-istituzzjonijiet nazzjonali, reġjonali u lokali, kif 

ukoll is-soċjetà ċivili u jipprevedu s-superviżjoni mid-donaturi; 

3. Jistieden lill-Kummissjoni tikkunsidra aktar l-isfidi ġodda involuti fl-għajnuna għall-

iżvilupp permezz tal-kummerċ, jiġifieri d-differenzjazzjoni tal-livelli ta' żvilupp, l-appoġġ 

għall-produzzjoni lokali u għad-diversifikazzjoni tagħha u l-promozzjoni ta’ standards 

soċjali u ambjentali; 

4. Jinkoraġġixxi l-pajjiżi li qed jiżviluppaw ikollhom l-iżvilupp ekonomiku sostenibbli bħala 

objettiv integrat mat-totalità tal-politiki, tal-istrateġiji u tal-inzjattivi tagħhom fil-livell 

nazzjonali bil-għan li jiddiversifikaw l-ekonomiji tagħhom; jitlob lill-Kummissjoni 

tikkontribwixxi għat-tisħiħ tal-kapaċità tal-gvernijiet li jintegraw l-iżvilupp ekonomiku 

sostenibbli fl-istrateġiji u l-programmi kummerċjali nazzjonali tagħhom; 

 

5. Iqis li l-istrateġiji għall-iżvilupp ekonomiku sostenibbli għandhom, fost oħrajn, 

jipprevedu: 

 – il-parteċipazzjoni tas-settur privat fl-ekonomija reali; 

  – il-koeżjoni reġjonali u l-integrazzjoni tas-swieq bis-saħħa tal-kooperazzjoni 

 transkonfinali; 

 – l-iżvilupp ta' kummerċ ħieles u miftuħ, integrat f'qafas kummerċjali multilaterali 

bbażat fuq regoli; 

6. Ifakkar fl-importanza ta’ investiment dirett lejn il-ħolqien, l-iżvilupp u t-tisħiħ tal-

infrastrutturi essenzjali fl-oqsma tal-portijiet, tat-trasport, tal-enerġija u tat-

telekomunikazzjonijiet u b'mod partikulari l-infrastruttura transkonfinali; 

7. Iħeġġeġ lill-pajjiżi benefiċjarji ta’ għajnuna għall-iżvilupp permezz tal-kummerċ 

jimmobilizzaw ukoll ir-riżorsi interni proprji tagħhom, inklużi d-dħul baġitarju permezz 

tal-ġbir xieraq tat-taxxi u l-kapital uman; jistieden lill-Kummissjoni tipprovdi appoġġ, 

meta l-pajjiżi jieħdu dħul mill-isfruttament tar-riżorsi naturali, għall-ġestjoni trasparenti u 

sostenibbli ta’ dawn ir-riżorsi; jisħaq fuq il-bżonn li tiġi stabbilita trasparenza sħiħa 

rigward ħlas li jsir lill-gvernijiet mill-impriżi Ewropej; jistieden lill-Kummissjoni 

tappoġġa strateġiji għall-industrijalizzazzjoni sostenibbli fil-pajjiżi li qed jiżviluppaw, 

immirati lejn il-kummerċ ta' prodotti b'valur miżjud; 

8. iqis li l-għodod żviluppati mill-Unjoni fil-qasam tal-għajnuna għall-iżvilupp permezz tal-

kummerċ u l-investiment, b’mod partikolari s-sistema riveduta ta’ preferenzi ġeneralizzati 

u l-ftehimiet ta’ sħubija ekonomika, huma għodod effikaċi; jenfasizza mandankollu li l-

għajnuna għall-kummerċ mhijiex limitata għal dawn l-għodod biss; ifakkar lill-Unjoni bl-

objettiv tagħha li żżid il-baġit globali tagħha allokat għall-għajnuna għal 0,7 % tal-ING 

sal-2015; iħeġġeġ lill-Kummissjoni żżid il-parti għall-assistenza teknika fl-offerta globali 

ta’ għajnuna tagħha, inkluża l-istandardizzazzjoni; jistieden lill-Unjoni turi koerenza akbar 

fl-implimentazzjoni tal-politiki kummerċjali, agrikoli, ambjentali, enerġetiċi u ta' żvilupp 

tagħha; 

9. Iqis li huwa essenzjali li l-politiki Ewropej dwar l-għajnuna għall-iżvilupp permezz tal-

kummerċ jintegraw id-dimensjonijiet kollha tal-innovazzjoni – l-innovazzjoni finanzjarja, 

kif ukoll l-innovazzjoni teknoloġika u dik organizzattiva – abbażi tal-aħjar prattiki; 

10. Jirrakkomanda li l-Kummissjoni tinnegozja l-inklużjoni ta' dispożizzjonijiet tassew 

infurzabbli relatati mad-drittijiet tal-bniedem fil-ftehimiet kummerċjali u ta' kooperazzjoni 

bilaterali futuri kollha, sabiex tikkontribwixxi verament għal approċċ lejn l-iżvilupp 

ibbażat fuq id-drittijiet; 

11. Jisħaq fuq l-importanza ta' livelli deċenti ta' pagi u standards deċenti ta' sikurezza fuq il-

post tax-xogħol għal sistema kummerċjali globali sostenibbli u ktajjen ta' produzzjoni 

globali ġodda; ifakkar lill-Kummissjoni, f'dan ir-rigward, fil-komunikazzjoni tagħha 

intitolata “Promozzjoni ta' xogħol deċenti għal kulħadd”; 

12. Jistieden lid-donaturi kollha, pubbliċi u privati, jikkoordinaw aktar l-azzjonijiet tagħhom u 

jadattawhom għall-offerta eżistenti, b’mod partikolari fil-kuntest attwali ta’ restrizzjonijiet 

baġitarji; ifakkar li l-BRICS huma issa kemm benefiċjarji kif ukoll donaturi; jistedinhom 

jikkooperaw mal-Unjoni sabiex jikkondividu l-esperjenzi tagħhom u jottimizzaw l-

azzjonijiet rispettivi tagħhom u jassumu aktar responsabbiltajiet fil-konfront tal-pajjiżi 

anqas żviluppati u fil-komunità tad-donaturi; jinsab imħasseb dwar it-tixrid tal-prattiki ta' 

għajnuna marbuta u jistieden lill-pajjiżi żviluppati u lill-pajjiżi emerġenti l-kbar biex 

jevitaw ir-rikors għal dawn il-prattiki; 

13. Jittama li, f'ġieħ il-koerenza tal-politiki mnedija mill-UE, tissaħħaħ il-kollaborazzjoni bejn 

is-servizzi differenti tal-Kummissjoni u s-SEAE, u t-tliet istituzzjonijiet li huma l-

Kummissjoni, il-Kunsill u l-Parlament Ewropew; 

14. Jenfasizza li, minħabba d-daqs tas-sehem tagħhom fil-kummerċ internazzjonali, il-

kumpaniji Ewropej, is-sussidjarji tagħhom u s-sottokuntratturi tagħhom jiżvolġu rwol 

fundamentali fil-promozzjoni u t-tixrid tal-istandards soċjali u tax-xogħol fid-dinja; iqis li 

l-kumpaniji Ewropej li jittrasferixxu l-produzzjoni tagħhom lejn pajjiżi b'obbligi soċjali 

anqas stretti għandhom jinżammu responsabbli, inkluż quddiem qrati Ewropej, għal 

kwalunkwe ħsara u esternalitajiet negattivi li jolqtu l-popolazzjonijiet lokali; 

15. Iħeġġeġ lill-Kummissjoni ttejjeb il-koerenza bejn il-politika kummerċjali tagħha u l-

objettivi ta' żvilupp tagħha, filwaqt li tiżgura li d-dispożizzjonijiet inklużi fi ftehimiet 

kummerċjali mal-pajjiżi li qed jiżviluppaw ma jxekklux l-aċċess ta' kulħadd għall-ilma, l-

art u riżorsi naturali essenzjali oħra u ma jimpedixxux l-iżvilupp ta' servizzi pubbliċi u l-

aċċess tal-SMEs lokali għal opportunitajiet ta' akkwist pubbliku; 

16. Jitlob lill-Kummissjoni Ewropea u d-donaturi kollha jfittxu forom innovattivi ta’ 

finanzjament u ta’ sħubija għall-iżvilupp; ifakkar, f'dan ir-rigward, li s-sħubijiet pubbliċi-

privati, il-mikrokrediti, il-profitti mit-taxxi fuq it-tranżazzjonijiet finanzjarji u s-self bejn 

il-pari jistgħu wkoll jikkontribwixxu sabiex iġibu l-iżvilupp 'il quddiem permezz tal-

kummerċ; jappoġġa, inter alia, l-istabbiliment ta’ sħubijiet Nofsinhar-Nofsinhar u 

trijangulari; jirrakkomanda li jiġu kkoordinati aħjar il-proġetti ta' żvilupp iffinanzjati mill-

banek reġjonali tal-iżvilupp u l-Bank Dinji/il-Korporazzjoni Finanzjarja Internazzjonali, u 

li jiġi ġeneralizzat il-metodu ta’ skemi interreġjonali ta’ finanzjament bħall-Fond 

Fiduċjarju UE-Afrika għall-Infrastrutturi; jirrakkomanda li l-pajjiżi benefiċjarji jitħeġġu 

jistabbilixxu sistemi fiskali nazzjonali ekwi, trasparenti u komprensivi sabiex jiġi żgurat 

sors sostenibbli ta' riżorsi finanzjarji;  

17. Iqis li l-kriterji għall-evalwazzjoni tal-iżvilupp permezz tal-politiki u l-programmi 

kummerċjali u ta’ investiment għandhom jinkludu statistika mhux biss dwar it-tkabbir u l-

kummerċ, iżda wkoll dwar in-numru ta' impjiegi maħluqa u t-titjib fil-kwalità tal-ħajja 

tan-nies li jgħixu f’pajjiżi li qed jiżviluppaw, fir-rigward tal-iżvilupp uman, soċjali, 

kulturali u ambjentali. 

